
Amritanilayam Stotras

????????? ???? ?????????????

॥  ಶ್ರೀ  ॥

ಅಥ  ಶ್ರೀಮದಷ್ಟಾವಕ್ರಗೀತಾ  ಪ್ರಾರಭ್ಯತೇ  ॥

ಜನಕ  ಉವಾಚ  ॥

ಕಥಂ  ಜ್ಞಾನಮವಾಪ್ನೋತಿ  ಕಥಂ  ಮುಕ್ತಿರ್ಭವಿಷ್ಯತಿ  ।
ವೈರಾಗ್ಯಂ  ಚ  ಕಥಂ  ಪ್ರಾಪ್ತಮೇತದ್  ಬ್ರೂಹಿ  ಮಮ  ಪ್ರಭೋ  ॥  1-1
॥

ಅಷ್ಟಾವಕ್ರ  ಉವಾಚ  ॥

ಮುಕ್ತಿಮಿಚ್ಛಸಿ  ಚೇತ್ತಾತ  ವಿಷಯಾನ್  ವಿಷವತ್ತ್ಯಜ  ।
ಕ್ಷಮಾರ್ಜವದಯಾತೋಷಸತ್ಯಂ  ಪೀಯೂಷವದ್  ಭಜ  ॥  1-2॥

ನ  ಪೃಥ್ವೀ  ನ  ಜಲಂ  ನಾಗ್ನಿರ್ನ  ವಾಯುರ್ದ್ಯೌರ್ನ  ವಾ  ಭವಾನ್
।
ಏಷಾಂ  ಸಾಕ್ಷಿಣಮಾತ್ಮಾನಂ  ಚಿದ್ರೂಪಂ  ವಿದ್ಧಿ  ಮುಕ್ತಯೇ  ॥
1-3॥

ಯದಿ  ದೇಹಂ  ಪೃಥಕ್  ಕೃತ್ಯ  ಚಿತಿ  ವಿಶ್ರಾಮ್ಯ  ತಿಷ್ಠಸಿ  ।
ಅಧುನೈವ  ಸುಖೀ  ಶಾಂತೋ  ಬಂಧಮುಕ್ತೋ  ಭವಿಷ್ಯಸಿ  ॥  1-4॥

ನ  ತ್ವಂ  ವಿಪ್ರಾದಿಕೋ  ವರ್ಣೋ  ನಾಶ್ರಮೀ  ನಾಕ್ಷಗೋಚರಃ  ।
ಅಸಂಗೋಽಸಿ  ನಿರಾಕಾರೋ  ವಿಶ್ವಸಾಕ್ಷೀ  ಸುಖೀ  ಭವ  ॥  1-5॥

ಧರ್ಮಾಧರ್ಮೌ  ಸುಖಂ  ದುಃಖಂ  ಮಾನಸಾನಿ  ನ  ತೇ  ವಿಭೋ  ।
ನ  ಕರ್ತಾಸಿ  ನ  ಭೋಕ್ತಾಸಿ  ಮುಕ್ತ  ಏವಾಸಿ  ಸರ್ವದಾ  ॥  1-6॥

ಏಕೋ  ದ್ರಷ್ಟಾಸಿ  ಸರ್ವಸ್ಯ  ಮುಕ್ತಪ್ರಾಯೋಽಸಿ  ಸರ್ವದಾ  ।
ಅಯಮೇವ  ಹಿ  ತೇ  ಬಂಧೋ  ದ್ರಷ್ಟಾರಂ  ಪಶ್ಯಸೀತರಮ್  ॥  1-7॥

ಅಹಂ  ಕರ್ತೇತ್ಯಹಂಮಾನಮಹಾಕೃಷ್ಣಾಹಿದಂಶಿತಃ  ।
ನಾಹಂ  ಕರ್ತೇತಿ  ವಿಶ್ವಾಸಾಮೃತಂ  ಪೀತ್ವಾ  ಸುಖಂ  ಚರ  ॥  1-8॥

ಏಕೋ  ವಿಶುದ್ಧಬೋಧೋಽಹಮಿತಿ  ನಿಶ್ಚಯವಹ್ನಿನಾ  ।
ಪ್ರಜ್ವಾಲ್ಯಾಜ್ಞಾನಗಹನಂ  ವೀತಶೋಕಃ  ಸುಖೀ  ಭವ  ॥  1-9॥



ಯತ್ರ  ವಿಶ್ವಮಿದಂ  ಭಾತಿ  ಕಲ್ಪಿತಂ  ರಜ್ಜುಸರ್ಪವತ್  ।
ಆನಂದಪರಮಾನಂದಃ  ಸ  ಬೋಧಸ್ತ್ವಂ  ಸುಖಂ  ಭವ  ॥  1-10॥

ಮುಕ್ತಾಭಿಮಾನೀ  ಮುಕ್ತೋ  ಹಿ  ಬದ್ಧೋ  ಬದ್ಧಾಭಿಮಾನ್ಯಪಿ  ।
ಕಿಂವದಂತೀಹ  ಸತ್ಯೇಯಂ  ಯಾ  ಮತಿಃ  ಸಾ  ಗತಿರ್ಭವೇತ್  ॥  1-11॥

ಆತ್ಮಾ  ಸಾಕ್ಷೀ  ವಿಭುಃ  ಪೂರ್ಣ  ಏಕೋ  ಮುಕ್ತಶ್ಚಿದಕ್ರಿಯಃ  ।
ಅಸಂಗೋ  ನಿಃಸ್ಪೃಹಃ  ಶಾಂತೋ  ಭ್ರಮಾತ್ಸಂಸಾರವಾನಿವ  ॥  1-12॥

ಕೂಟಸ್ಥಂ  ಬೋಧಮದ್ವೈತಮಾತ್ಮಾನಂ  ಪರಿಭಾವಯ  ।
ಆಭಾಸೋಽಹಂ  ಭ್ರಮಂ  ಮುಕ್ತ್ವಾ  ಭಾವಂ  ಬಾಹ್ಯಮಥಾಂತರಮ್  ॥  1-
13॥

ದೇಹಾಭಿಮಾನಪಾಶೇನ  ಚಿರಂ  ಬದ್ಧೋಽಸಿ  ಪುತ್ರಕ  ।
ಬೋಧೋಽಹಂ  ಜ್ಞಾನಖಡ್ಗೇನ  ತನ್ನಿಕೃತ್ಯ  ಸುಖೀ  ಭವ  ॥  1-14॥

ನಿಃಸಂಗೋ  ನಿಷ್ಕ್ರಿಯೋಽಸಿ  ತ್ವಂ  ಸ್ವಪ್ರಕಾಶೋ  ನಿರಂಜನಃ
।
ಅಯಮೇವ  ಹಿ  ತೇ  ಬಂಧಃ  ಸಮಾಧಿಮನುತಿಷ್ಠಸಿ  ॥  1-15॥

ತ್ವಯಾ  ವ್ಯಾಪ್ತಮಿದಂ  ವಿಶ್ವಂ  ತ್ವಯಿ  ಪ್ರೋತಂ  ಯಥಾರ್ಥತಃ
।
ಶುದ್ಧಬುದ್ಧಸ್ವರೂಪಸ್ತ್ವಂ  ಮಾ  ಗಮಃ
ಕ್ಷುದ್ರಚಿತ್ತತಾಮ್  ॥  1-16॥

ನಿರಪೇಕ್ಷೋ  ನಿರ್ವಿಕಾರೋ  ನಿರ್ಭರಃ  ಶೀತಲಾಶಯಃ  ।
ಅಗಾಧಬುದ್ಧಿರಕ್ಷುಬ್ಧೋ  ಭವ  ಚಿನ್ಮಾತ್ರವಾಸನಃ  ॥  1-17॥

ಸಾಕಾರಮನೃತಂ  ವಿದ್ಧಿ  ನಿರಾಕಾರಂ  ತು  ನಿಶ್ಚಲಮ್  ।
ಏತತ್ತತ್ತ್ವೋಪದೇಶೇನ  ನ  ಪುನರ್ಭವಸಂಭವಃ  ॥  1-18॥

ಯಥೈವಾದರ್ಶಮಧ್ಯಸ್ಥೇ  ರೂಪೇಽಂತಃ  ಪರಿತಸ್ತು  ಸಃ  ।
ತಥೈವಾಽಸ್ಮಿನ್  ಶರೀರೇಽಂತಃ  ಪರಿತಃ  ಪರಮೇಶ್ವರಃ  ॥  1-19॥

ಏಕಂ  ಸರ್ವಗತಂ  ವ್ಯೋಮ  ಬಹಿರಂತರ್ಯಥಾ  ಘಟೇ  ।
ನಿತ್ಯಂ  ನಿರಂತರಂ  ಬ್ರಹ್ಮ  ಸರ್ವಭೂತಗಣೇ  ತಥಾ  ॥  1-20॥

